
聽而不諠，言而無聲，萬慮俱捐。五行之道，水火化焉。水火相洽，水火相兼。火中有土，水中有焰，火既生土，三姓以全。以土制水，水溢必旋，導水濟火，水火交歡，金木合併，氣神相連，金情木性，驅煉膠粘，中宵漏永，光透重簾，溫和頤養，升汞降鉛，金浮木墜，赤日當天。火要水濟，水賴火炎，以柔制剛，剛柔連綿，煉成一塊，非汞非鉛，能升能降，號曰胎仙。運火鍊藥，神與氣纏。以火喻神，以炁喻藥，以神合氣，氣足神全。河車之數，運氣周天，心息相依，腹存目蠲。戊土從坎，進之陽火；己土從離，退之陰符。進合與退，舍之太伭。元海之竅，循之泥丸，五炁混合，萬象朝天。時人不識，附會亂傳。人道未了，仙道難全。欲修真道，人道合仙。參而行之，仙聖同肩。受形父母，體合情緣，移神脫氣，朔晦嬋娟，二氣相資，龜蛇盤旋，混聚凝結，包胎是全。溫養十月，符體先天，劈開混沌，顯象燦然。懷育乳哺，母形羸煎，子漸養成，體固神完，脫氣化育，罔極昊天，所云脫化，妙理幽伭。胎元之道，符合坤乾，陽施陰受，情性交連。今世迷途〈疑徒字誤〉，散內溺外，七情惜憐，六根頓壞，失本忘真，不知警戒，火燥水崩，氣離神敗〈別作沃非〉。顧子恤妻，掌中珠愛，父母洪恩，眼中塵礙，不孝悖逆，罪愆廣大。汝既惜子，當惜父母。汝若孝親，子亦孝汝；汝不敬親，子亦違忤。父母哀顏，電光草露，感氣受形，當思乳哺。吾今垂經，首孝為務，五行之先，百行之路。順其志顏，天神擁護，活祖不參，歲月空度。不孝之輩，身劈雷部，報應昭明，速當醒悟。暗室可欺於心，神明難以掩佈。欲學仙道長生，先修人道為務。易曰：『憧〈音充〉憧往來，朋從爾思。』氣和乃神之衢，精化乃藥之務。還精補腦，如濛如霧，以無生有，世罕修也。天形何以長，門樞何不蠹。內照慧寶光，燦燦明珠府。眾生所以不能悉心領悟者，由乎情著於物，思〈別作思非〉迷於愛也。若致柔以怡，迴骸反視，則道

